
Transcription

[C1r] Aucun m’a voulu faire tort,
Deshonneur et grand villennie:
Je ne sçay se je le vous die
Et se secret me le tiendrez.
Le premier conseiller
Ha, mon seigneur, et où direz
Vostre secret, sinon à nous?
Vous sçavez bien que sommes tous
À vostre noblesse obligez:
Pour nulle chose ne laissez
De nous dire vostre vouloir;
Mon frere, comme j’ay espoir,
Comme moy secret le tiendra.
Le second conseiller
Mon seigneur, point il n’adviendra
Que maintenez ung tel courroux.
Prenez vigueur et force en vous
Et faictes comme duc doibt faire:
Mais qu’il ne vous vueille desplaire,
Vostre faict à nous descouvrez.
Le Duc
Chers amys, puisque le voulez
De mot en mot le vous diray:
Jamais de tel cueur je n’aymay

Homme comme mon chevalier;

